
Zernez, Ospiz - sanaziun infrastructura - surdattas da lavurs 
L’infrastructura illa via d’Ospiz, Zernez es cuntschaintamaing in ün nosch stadi ed id es necessari da far lavurs da 
sanaziun. In seguit a l’elavuraziun dal proget detaglià e davo avair manà tras la procedura da submissiun ha la 
suprastanza cumünala surdat las seguaintas lavurs, resalv l’approvaziun tras la radunanza cumünala dals 3 
december 2025: lavurs d’impressari a la firma Foffa Conrad AG, Zernez, lavurs d’asfalt a la firma Hew AG, Zernez 
e las lavurs sanitarias a la firma Tung SA, Zernez. 
 
Tagls da laina 2026 - surdattas da lavur  
Tenor plan da gestiun e plan da lavur annual sun preparats pel 2026 tagls da laina per surdar ad impressaris 
forestals e tagls chi vegnan manats tras in collavuraziun culs impiegats da cumün. Ils tagls da laina sun gnüts 
surdats a las seguaintas dittas indigenas: AlbertinForst a Martina, Bott impraisa forestala SA a Valchava e Janett 
Tschlin SA a Tschlin. 
 
Nouv veicul quad - credit supplementar e surdatta 
La suprastanza cumünala ha deliberà ün credit supplementar in l’import da 22'000 chf per la cumprita d’ün quad 
chi vain rimplazzà amo i’l 2025 cul töf da naiv. La cumprita dal quad es gnüda surdatta a la firma indigena Inn 
Auto Group AG, Susch  
 
Register d'abitaziuns (kWR) - dumonda da partecipaziun e da credit 
Daspö divers ons s’es vi da l’elavuraziun d’ün register d’abitaziuns per gronda part automatisà pel Cumün da 
Zernez, ün uschedit kWR (kommunales Wohnungsregister). Il gremi respunsabel ha decis da’s partecipar vi dal 
proget WohnTour da la InnoTour. Quia as tratta d’ün proget chi’d es gnü inizià da la destinaziun turistica TESSVM 
insembel cun divers cumüns da la regiun. Al proget WohnTour vain contribui munaida dal SECO a Berna. Pel 
Cumün da Zernez as tratta da cuosts totals da raduond 20'000 chf.  
 
Deponia Ova Spin/Champsech - planisaziun e progettaziun - rapport a man da la planisaziun regiunala e locala 
Dürant ils ultims mais ha il büro incumbenzà Eco Alpin, La Punt Chamues-ch miss insembel il rapport da 
preproget a man da la revisiun dal plan directiv regiunal e da la revisiun parziala da la planisaziun locala. La 
suprastanza cumünala ha approvà il rapport e rinvia tal a la Regiun a man da la revisiun dal plan directiv ed eir a 
man d’üna revisiun parziala da proget da la planisaziun locala cumünala.  
 
Villa Elsa e Dependence - surdatta fittanza  
Davo cha l’anteriura fittadina vaiva desdit il contrat da fittanza per gestir la Villa Elsa incl. dependenza sü Ova 
Spin, ha la suprastanza cumünala surdat la fittanza a Maurizio Damiani (Hotel Alpina Zernez) a partir dal 2026. 
 
Agrischa 2026 - dumonda da sustegn 
Dürant la fin d’eivna dals 25 e 26 avrigl 2026 ha lö l’Agrischa a Zernez. La suprastanza cumünala ha acconsenti a 
la dumonda da sustegn dal comitè d’organisaziun.  
 
Tour de Suisse - lö d’etappa 
Sur la destinaziun da turissem TESSVM es entrada la dumonda, scha’l Cumün da Zernez as voul partecipar e 
candidar sco lö d’etappa per la Tour de Suisse a partir da l’on 2027. Ils gremis cumünals han our da divers motivs 
(grondezza da l’event, cuosts eui.) decis da na vulair perseguitar culs sclerimaints da detagl per üna candidatura 
sco lö d’etappa. 
 
Ordinaziun da gestiun - approvaziun 
Als 29 gün 2025 ha la cumünanza a l’urna approvà la revisiun parziala da la constituziun cumünala chi va in vigur 
süls 1. schner 2026. Quist ha per consequenza, cha eir l’ordinaziun da gestiun ha stuvü gnir adattada. 
La suprastanza cumünala ha trattà il müdamaints e approvà l’ordinaziun. Ils müdamaints aintran in vigur süls 
1. schner 2026.  

Il Cumün da Zernez ha acconsenti ils seguaints permiss da fabrica: 
- Parcella no. 1094, Nuotclà & Da Silva GmbH, Zernez - suosta per material e veicul  
- Parcella no. 1182, Grass Bavrandas GmbH, Zernez - suosta averta 
- Parcella no. 1257, Gritsch Kurt e Mahlknecht Selma, Zernez - dozar saiv da lain 
- Parcella no. 3012, Werenfels Christine, Lavin - ingrondimaint abitaziun  

 
Dumondas da fabrica BaB 
La suprastanza cumünala ha concess in sias sezzüdas trais permiss da fabrica per edifizis dadour la zona da 
construcziun (BaB): 
- Parcella no. 0933, Cumün da Zernez, Zernez - rimplazzamaint chamonna La Rosta 
- Parcella no. 2359, Neuhäusler Nando, Susch - meglioraziun da terrain, dumonda posteriura 
- Parcella no. 3391, Denoth Arnold, Lavin - chasin d'aviöls Tabladatsch 

 


